
£ MUKADIMAH

usuf Abdullah al-Qaradawi seorang tokoh ulama yang terkenal
pada abad ini. Beliau merupakan seorang pemikir, sarjana dan
telek kontemporari yang tidak asing lagi di dunia Islam. Beliau lebih
dikenali sebagai Yusuf al-Qaradawi. Yusuf al-Qaradawi dilahirkan
di negeri Gharbiah, Mesir pada 1926. Al-Qaradawi telah mengarang
lebih 100 buah buku dalam pelbagai bidang keilmuan Islam terutama
dalam bidang sosial, dakwah dan pengajian Islam. Buku-buku beliau
sangat diminati oleh umat Islam seluruh dunia. Bahkan buku-buku
tersebut telah diulang cetak berpuluh-puluh kali dan diterjemahkan
ke dalam pelbagai bahasa. Di samping itu, buku-buku tersebut dapat
menjelaskan pemikiran dan sumbangannya kepada dunia ilmu dan
dakwah.

Buku ini memfokuskan pengaruh pemikiran al-Qaradawi
berdasarkan manhaj wasatiyyah dan kesederhanaan kepada masyarakat
Islam di Malaysia. Menurut al-Qaradawi manhaj wasatiyyah adalah
metode dan cara terbaik yang dapat mengembangkan dakwah Islam
sehingga umat Islam mencapai matlamatnya. Beliau begitu gigih dalam
menyuarakan dakwah wasatiyyah ke dunia Islam, menyatukan pola
pemikiran salafi dan tajdid, menyeimbangkan antara ketetapan syarak
dengan perubahan zaman, menggabungkan antara perkara baru yang
bermanfaat dengan tradisi Islam yang baik. Menurut al-Qaradawi,
gerakan Islam dan dakwah ialah satu gerak kerja masyarakat yang
dilakukan secara berkumpulan dan tersusun bertujuan mengembalikan
Islam kepada kepimpinan masyarakat dan menentukan hala tuju
kehidupan bagi setiap kehidupan.

Al-Qaradawi berpendapat bahawa tugas gerakan Islam
ialah membawa pembaharuan Islam (tajdid al-Islam). Beliau juga
mengharuskan mujaddid itu berbentuk jemaah atau organisasi dan

bukan berbentuk individu semata-mata. Buku ini memfokuskan ciri-
ciri figah al-Qaradawi, adab perbezaan pendapat, pandangannya
mengenai fatwa dan fatwa yang janggal serta sumbangannya kepada
figah kontemporari. Penulis juga membicarakan mengenai maqasid
syariah dan sejarah pertumbuhan sehingga kini. Al-Qaradawi
menjelaskan aliran kesederhanaan dalam magasid antara golongan
yang berpegang kepada literal teks dengan golongan yang berpegang
kepada magasid namun meninggalkan teks.

Buku ini membicarakan juga pandangan al-Qaradawi mengenai
ekonomi Islam, perbankan Islam dan zakat. Beliau juga menyarankan
mengenai peningkatan ekonomi umat Islam dan mengurangkan
kemiskinan melalui zakat dan sarana Islam yang lain. Buku ini juga
mengkaji mengenai persiapan para pendakwah menurut al-Qaradawi
terutama dalam buku yang berjudul Thagafah al-Da’iyyah serta
pengaruhnya kepada gerakan dakwah di Malaysia.

Izinkan saya menceritakan pengalaman dan perkenalan saya
dengan Yusuf al-Qaradawi. Pada mulanya, saya mula mengenali
beliau hanya melalui pembacaan buku Halal dan Haram dalam Islam
yang ada dalam simpanan buku ayahanda saya pada usia saya 13
tahun. Apabila saya menuntut di Universiti al-Azhar, saya mula
membeli dan membaca keseluruhan buku-buku tulisannya dan tertarik
dengan pendekatan kesederhanaan apatah lagi berdepan dengan
pelajar-pelajar Malaysia Mesir yang taksub dengan persatuan dan
jemaah mereka. Pada tahun 1994, saya telah berjumpa dengan Yusuf
al-Qaradawi di Pameran Buku Antarabangsa di Kaherah. Pada tahun
1996 dan 1997, beliau datang ke Malaysia, saya telah diamanahkan
untuk mengiring beliau bersama dengan Sdr Arsil Ibrahim dan Sdr
Anuar Ismail. Semasa penganugerahan Maal Hijrah 2009, saya juga
berkesempatan berjumpa dengan beliau malah beliau menantikan
rombongan kami. Beliau sanggup meluangkan masa walaupun jadual
begitu padat. Perkara ini kerana beliau amat prihatin mengenai masa
depan Islam di Malaysia melalui tangan para pemuda, ilmuwan dan
pendakwah muda.

Buku ini membicarakan mengenai sikap dan aliran kesederhanaan
yang diungkap oleh al-Qaradawi kepada gerakan-gerakan Dakwah
di seluruh dunia. Aliran ini amat sesuai dengan budaya masyarakat
Malaysia yang berteraskan kepada ciri-ciri kesederhanaan dalam

aspek kehidupan. Oleh itu, buku ini memperlihatkan sejauh manakah
penghayatan ini dilaksanakan oleh gerakan dakwah di Malaysia. Iajuga
mengkaji kefahaman ciri kesederhanaan pada pemimpin pertubuhan
dakwah tersebut. Di samping melihat pengaruh al-Qaradawi dalam
membina manhaj dakwah dalam gerakan dakwah.

Terdapat tujuh bab dalam buku ini. Bab pertama mengenai latar
belakang kehidupan Yusuf al-Qaradawi. Bab kedua mengenai magqasid
syariah. Bab ketiga mengenai pemikirannya dalam isu-isu figah, figah
minoriti, fatwa dan fatwa janggal dan pelik yang dikeluarkan oleh
sebahagian ulama. Bab keempat mengenai pandangan Yusuf al-
Qaradawi mengenai ekonomi Islam. Bab kelima mengenai panduan
kebangkitan Islam, adab ikhtilaf dan ciri-ciri pendakwah. Bab
keenam mengenai pandangan al-Qaradawi mengenai gerakan Islam
serta pengaruhnya kepada gerakan Islam di Malaysia. Bab ketujuh
kesimpulan dan rumusan.

xiii






£ BAB 1

YUSUF AL-QARADAWI:
LATAR BELAKANG KEHIDUPAN

MUKADIMAH

Bab ini membicarakan biografi al-Qaradawi, guru-guru, ilmu-ilmu
yang diminati serta individu yang mempengaruhi kehidupannya.
Analisis mengenai penglibatan beliau dalam dakwah Ikhwan al-
Muslimun di Mesir akan dimuatkan dalam buku ini. Di samping
ketokohan al-Qaradawi sebagai penulis dan pemidato, anugerah
yang pernah dicapai serta sumbangannya di Qatar sehingga kini juga
turut dibincangkan selain permulaan perkenalannya dengan gerakan
dakwah di Malaysia semenjak tahun 1970-an.

LATAR BELAKANG KEHIDUPAN

Yusuf Abdullah al-Qaradawi merupakan seorang tokoh ulama
terkenal pada abad ini. Beliau merupakan seorang pemikir, sarjana dan
intelek kontemporari yang tidak asing lagi di dunia Islam. Beliau lebih
dikenali sebagai Yusuf al-Qaradawi. Yusuf al-Qaradawi dilahirkan di
desa Shafat al-Turab, Mahallah al-Kubra Negeri Gharbiah, Mesir pada
9 September 1926 bersamaan 1344H (Muhammad Majdhub, 1986: 1:
461. ‘Isam Talimah, 2000: 11, Yusuf al-Qaradawi,2002a: 104).

Nama penuhnya ialah Yusuf bin Abdullah bin Ali bin Yusuf.
Al-Qaradawi merupakan nama keluarganya. Nama ini diambil dari
sebuah daerah yang bernama al-Qardhah dan dinisbahkan kepada
keturunannya (al-Qaradawi, 2002a:101).

Di kampungnya ini terletak makam sahabat nabi yang wafat
di Mesir iaitu Abdullah bin Harith bin Juz al-Zubaidi. Di kampung
inilah beliau tinggal sehingga wafat pada tahun 86H. Sehingga kini,

